
Incumbensa Derungs 

Resposta da la Regenza 

 

Il chantun Grischun sa stenta dapi onns da procurar per in'auta qualitad en la 

legislaziun. Da 1996–2000 ha la Regenza laschà realisar in project cumplessiv per 

rectifitgar e meglierar sistematicamain la legislaziun chantunala (project 

Essenzialisaziun e flexibilisaziun da la legislaziun e da l'applicaziun dal dretg; EFLAD). 

La finamira da quest project è stada quella da rectifitgar e meglierar la legislaziun 

chantunala, per ch'ella furmia ina basa optimala per ademplir las incumbensas dal 

stadi, q.v.d. per in agir administrativ effizient e per in'applicaziun raschunaivla dal dretg. 

En il rom da quest project èn vegnidas abolidas 65 e revedidas 92 ordinaziuns da la 

Regenza (conclus da la Regenza [CR] dals 27 d'october 1998, prot. nr. 2084/1998) 

sco er abolidas 4 e revedidas 13 leschas (missiva da la Regenza al Cussegl grond, 

carnet nr. 6 1999–2000, p. 405 ss.). Da bel principi èsi stà cler per la Regenza, ch'i na 

sa tracta en quest connex betg d'ina incumbensa unica, mabain d'ina incumbensa 

permanenta. Per quest intent èn vegnids introducids er instruments e proceduras per 

ina garanzia e controlla da la qualitad a lunga vista e vegnids implementads en 

l'administraziun cun il relasch da las Directivas legislativas (CR dals 16 da 

november 2010, prot. nr. 1070/2010). Tenor quellas ston tut ils relaschs adina ademplir 

las prescripziuns da controlla tenor ils princips da la «buna legislaziun». Latiers tutga 

l'examinaziun da la legalitad, da la necessitad, da la subsidiaritad, da la flexibilitad, da 

la praticabladad, da la relaziun commensurada tranter ils custs ed il niz sco er da la 

qualitad formala. Ultra da quai èn vegnidas prendidas ulteriuras mesiras per garantir 

la persistenza dal project Essenzialisaziun e flexibilisaziun da la legislaziun e da 

l'applicaziun dal dretg (EFLAD). Latiers tutgan la designaziun da persunas 

responsablas per la qualitad en ils departaments ed in'occurrenza annuala da 

furmaziun supplementara per collavuraturas e collavuraturs che lavuran en la 

legislaziun sco er ina «examinaziun dal basegn» motivada per projects legislativs e la 

«planisaziun legislativa», che ston tuttas duas vegnir communitgadas a la Regenza 

(CR dals 13 da settember 2016, prot. nr. 805/2016). L'introducziun dal sistem da 

redacziun e da publicaziun electronic «Lex Work XML» per il 1. da december 2014 

procura plinavant per ina redacziun formala ed unitara dals relaschs.   

 

La critica envers il stadi da la legislaziun era ed è fitg derasada ed il tenor general è: 

«I dat memia bleras leschas, ed ellas èn er anc fatgas mal.» In'atgnadad da la critica 

envers il stadi da la legislaziun è, ch'ella sa basa cunzunt sin cas singuls e sin 

experientschas singulas. Per obtegnair ina situaziun da datas scientifica segirada ha 

la Regenza perquai laschà analisar l'onn 2014 la quantitad e la qualitad da la 

legislaziun chantunala a maun d'ina analisa sistematica dal material da datas empiric. 

Il resultat dal studi ha mussà, ch'il chantun Grischun dispona d'ina regulaziun 

relativamain moderada e ch'il project EFLAD funcziuna (LÜCHINGER SIMON / ROTH 

MARIUS / SCHELKER MARK / UHLMANN FELIX, Qualitätsmessung der Rechtsetzung im 

Kanton Graubünden, Lucerna / Friburg / Turitg 2015). La Regenza n'ha nagin motiv da 

supponer, che quai saja sa midà decisivamain dapi lura. 

 

Tar ils puncts 1 e 2: Sco explitgà qua survart è gia vegnì introducì in process duraivel 

per garantir e controllar la qualitad da las regulaziuns. Quest process è sa cumprovà 

ord vista da la Regenza. I constat ch'i dat – malgrà questa garanzia da qualitad – adina 

puspè singulas disposiziuns ch'èn antiquadas. Talas disposiziuns na chaschunan 

dentant strusch difficultads considerablas en la pratica, ed ellas pon vegnir abolidas u 

adattadas – tenor il proceder cumprovà – a chaschun da la proxima revisiun dal relasch 

correspundent. Ils custs administrativs considerabels dal project pretendì en 

l'incumbensa na stattan – tenor l'avis da la Regenza – en nagina relaziun cun il 

potenzial d'optimaziun pussaivel. 

 

Tar ils puncts 3 e 4: Las proceduras ed ils instruments descrits e gia introducids per 

garantir e controllar a lunga vista la qualitad considerescha la Regenza anc adina sco 

adequats ed a lunga vista cunvegnents. 

 

Sa basond sin questas explicaziuns propona la Regenza al Cussegl grond da refusar 

questa incumbensa. 

